
ᓄᐃᑎᑕᖏᑦ ᐃᓕᓐᓂᐊᕕᒻᒥ ᑭᒡᒐᑐᕐᑏᑦ ᑲᑎᖕᖓᓂᖓᓂ ᐆᑦᑐᐱᕆᒥ 

ᐆᑦᑐᐱᕆ 17-ᒥ 19-ᒧᑦ, ᐃᓕᓐᓂᐊᕕᒻᒥ ᑭᒡᒐᑐᕐᑏᑦ ᑲᑎᓚᐅᔪᕗᑦ ᐊᑯᓕᕕᒻᒥ. ᑖᓐᓇ ᑲᑎᖕᖓᓂᖅ 
ᑭᖑᓪᓕᐸᐅᓚᐅᔪᕗᖅ ᑭᒡᒐᑐᕐᑎᓄᑦ ᐱᖓᓱᓂ ᐊᕐᕌᒍᓂ ᓂᕈᐊᕐᑕᐅᒪᒍᑎᖏᑦᑕ. 
ᓂᕈᐊᕐᓂᖃᓛᕐᖁᖅ  ᓅᕕᒻᐱᕆ 15-ᒥ ᓄᓇᕕᒻᒥ ᓄᓇᓕᓕᒫᓂ. ᑕᑯᓚᖓᕗᑎᑦ ᐊᑖᓂ ᐃᓘᓐᓈᒍᑦ 
ᐅᖄᔭᐅᓚᐅᔪᓂᒃ ᑲᑎᖕᖓᓂᕐᒥ. 

ᐅᑯᐊ ᐃᓱᒫᓗᑏᑦ ᑯᐸᐃᒻᒥ ᐊᖓᔪᕐᖄᒧᑦ ᐅᖄᒍᑎᐅᓚᐅᔪᑦ ᑰᑦᔪᐊᓕᐊᕐᓯᒪᑎᓪᓗᒍ ᐆᑦᑐᐱᕆ 25, 2017-
ᒥ. 

ᑮᓇᐅᔭᓕᕆᔩᑦ ᑕᒻᒪᓯᒪᔪᕐᓯᐅᑏᑦ ᑐᓴᕐᑎᓯᐅᑎᖏᑦ ᓱᕐᖁᐃᑕᐅᑎᑦᓯᔪᑦ ᑮᓇᐅᔦᑦ 
ᐊᑐᐃᓐᓇᐅᓚᖓᓕᕐᓂᖏᓐᓂᒃ ᐱᑦᔪᑎᖃᓪᓚᕆᑦᑐᓂᒃ ᐱᓇᓱᒐᕐᓄᑦ 

ᐃᓕᓴᕐᓂᓕᕆᓂᖅ ᐅᓪᓗᒥᒧᑦ ᑲᑎᕐᓱᐃᕙᓪᓕᐊᓯᒪᔨᐊᖃᕐᒪᑦ ᐱᓗᐊᕈᑎᓂᒃ $16 ᒥᓕᐊᓂᒃ, ᑖᒃᑯᐊᓗ $8 
ᒥᓕᐊᖏᑦ ᐊᑐᕋᑦᓴᓕᐅᕐᑕᐅᓯᒪᒐᑎᒃ. ᐊᕐᕌᒍᓂ ᐊᒥᓲᖕᖏᑐᓂ ᓯᕗᓂᕐᒥ, $8 ᒥᓕᐊᓐ 
ᐊᑐᕐᑕᐅᔪᑦᓴᓕᐅᕐᑕᐅᓯᒪᖕᖏᒪᑕ ᐊᑐᕐᑕᐅᒍᓐᓇᓚᖓᓕᕐᑐᑦ ᐱᑦᔪᑎᖃᓪᓚᕆᑦᑐᓄᑦ ᐱᓇᓱᒐᕐᓄᑦ 
ᑐᖕᖓᕕᐅᑎᓪᓗᒋᑦ ᐅᐃᒪᓇᕐᑐᐃᑦ ᐃᓚᒋᔭᐅᑎᑕᐅᒍᓐᓇᓱᑎᒃ ᐃᓕᓴᕐᓂᓕᕆᓂᐅᑉ ᐋᕐᕿᓱᐃᓯᒪᐅᑎᓂᒃ 
ᐸᕐᓀᒍᑎᖓᓄᑦ. ᐱᑦᔪᑎᖃᓪᓚᕆᑦᑐᑦ ᐱᓇᓱᒉᑦ ᑲᒪᒍᑕᐅᓚᖓᔪᑦ ᑭᖕᖒᒪᓇᕐᑐᓄᑦ ᓄᐃᓗᑭᒐᑎᒃ, 
ᐊᑐᖕᖏᓗᐊᕐᓂᑯᐃᑦ ᑲᔪᓯᖏᓐᓇᓚᖓᓗᑎᒃ ᐱᒍᑕᐅᓯᒪᐅᑎᐅᖕᖏᒪᑕ ᑮᓇᐅᔭᖃᕐᑎᓯᐅᑕᐅᑦᓱᑎᒃ. 

ᑲᑎᒪᐅᑎᖃᖃᑦᑕᓂᐊᕐᓂᖏᑦᑕ ᐅᒃᑯᐃᓂᖓ ᐃᓕᓴᕐᓂᓄᐊᖓᔪᓄᑦ ᐃᓕᓴᕐᓂᓕᕆᓂᐅᑉ ᐊᒻᒪᓗ 
ᒪᑭᕝᕕᑯᑦ 

ᑭᐅᒍᑎᒋᑦᓱᒋᑦ ᓄᓇᓕᓐᓂ ᐃᓕᓴᕐᓂᓄᑦ ᑭᒡᒐᑐᕐᑎᓄᑦ ᙯᖁᔭᐅᓯᒪᓂᕐᒥᓄᑦ, ᒪᑭᕝᕕᒃ ᑯᐊᐳᔦᓴᐅᑉ 
ᐊᖓᔪᕐᖄᖓ ᔫᐱ ᑕᕐᕿᐊᐱᒃ ᑐᓴᕐᑎᓯᓯᒪᓕᕐᑐᖅ ᑎᒥᒥᑕ ᖃᓄᐃᓕᖓᒍᑎᖃᕐᓂᖓᓂᒃ 
ᑭᖕᖒᒪᓇᕐᓂᖓᓄᑦ ᖃᐅᔨᓴᕐᑕᐅᒋᐊᖃᕐᓂᖓᑕ ᓄᓇᕕᒻᒥ ᐃᓕᓴᕐᓂᒥᒃ ᐋᕐᖀᓯᒪᐅᑎᐅᑉ. 

ᑐᑭᓯᔭᐅᖁᔨᓯᒪᔪᖅ ᐃᓕᓴᕐᓂᒥᒃ ᖃᐅᔨᓴᕐᓂᐅᖁᓯᒪᔭᖓ ᒪᑭᕝᕕᑯᑦ ᐊᕐᕌᒍ ᐱᒋᐊᕐᖃᒥᐅᑎᓪᓗᒍ 
ᐃᓱᒪᒋᔭᐅᒋᐊᖃᖕᖏᒪᑦ ᐃᓂᕐᑑᒪᓵᕆᐅᑎᐅᒋᐊᖓ ᐅᕝᕙᓘᓐᓃᑦ ᐅᓚᐱᑦᓯᒐᓱᐊᕈᑕᐅᖕᖏᒋᐊᖓ 
ᐃᓕᓴᕐᓂᓕᕆᓂᐅᑉ ᑎᒥᖁᑎᒥᓂ ᐱᓇᓱᐊᕐᑕᖏᓐᓂᒃ ᐅᕝᕙᓘᓐᓃᑦ ᑎᓕᔭᐅᒪᒍᑎᖏᓐᓂᒃ. ᐃᓚᐅᑎᓪᓗᒋᑦ 
ᖃᐅᔨᓴᕐᑕᐅᒋᐊᓪᓚᕆᐊᓕᓐᓄᑦ, ᑕᕐᕿᐊᐱᒃ ᐅᖃᕐᓯᒪᔪᖅ ᐱᑐᑦᓯᒪᐅᑎᓂᖏᓐᓂᒃ ᐃᓕᓴᕐᓂᐅᑉ ᐊᒻᒪᓗ 
ᐃᓅᖃᑎᒌᓂ ᐱᓀᓗᑌᑦ ᖃᓄᐃᓕᖕᙰᓯᒪᕙᑦᑐᑦ ᓄᓇᕕᒻᒥ ᓄᓇᓕᓐᓂ, ᐃᓕᓵᑦ ᐊᖓᔪᕐᖄᖏᑦᑕ 
ᑲᒪᖃᑕᐅᒋᐊᖃᕐᓂᖏᑦ ᐊᒻᒪᓗ ᐃᓕᓭᔪᓄᑦ ᐊᑐᕐᑕᖅ ᐅᖃᐅᓯᖅ. ᓄᓇᓕᓐᓂ ᐃᓕᓴᕐᓂᒧᑦ ᑭᒡᒐᑐᕐᑏᑦ 
ᑐᖕᖓᓱᑦᑎᓯᔪᑦ ᐱᕕᑦᓴᐅᓕᕐᑐᒥᒃ ᒪᑭᕝᕕᑯᓐᓂᒃ ᑲᑎᒪᑦᓯᖃᑦᑕᓂᐊᕐᓂᒥᒃ. ᐃᓕᓴᕐᓂᓕᕆᓂᐅᑉ 
ᐊᖓᔪᕐᖄᖓ ᑐᑭᓯᑎᑦᓯᓚᕆᑦᓯᒪᔪᖅ ᐱᒻᒪᕆᐅᓂᖓᓂᒃ ᐅᒃᑯᐃᖔᖃᑎᒌᑦᓯᐊᓗᑎᒃ 
ᑐᓴᐅᒪᐅᑎᒋᐊᖃᕐᓂᖏᓐᓂᒃ ᐊᒻᒪᓗ ᑐᑭᓯᐅᑎᑦᓴᓂᒃ ᐱᖃᑎᒌᖃᑦᑕᕆᐊᖃᕐᓂᖏᓐᓂᒃ ᒪᑭᕝᕕᑯᑦ ᐊᒻᒪᓗ 
ᐃᓕᓴᕐᓂᓕᕆᓂᖅ. 

ᐃᓕᓴᕐᓂᒧᑦ ᑭᒡᒐᑐᕐᑏᑦ ᐅᖃᕆᐊᓪᓚᓯᒪᔪᑦ ᐱᒻᒪᕆᐅᓂᖓᓂᒃ ᐃᓕᓴᕐᓂᓕᕆᓂᐅᑉ 
ᑲᑎᒪᖃᑕᐅᖃᑦᑕᕆᐊᖃᕐᓂᖓᑕ ᐃᓕᖓᔪᓄᑦ ᓄᓇᕕᒻᒥ ᐃᓕᓴᕐᓂᐅᑉ ᐋᕐᕿᑕᐅᓯᒪᐅᑎᖏᓐᓂᒃ 
ᑕᒻᒪᓯᒪᔪᕐᓯᐅᓂᕐᒧᑦ. ᖃᓄᐃᓕᒍᑎᖃᕐᓯᒪᓂᖓ ᒪᑭᕝᕕᑯᑦ ᓄᐃᑕᐅᒋᐊᖃᕐᑎᓯᒻᒪᑦ ᓯᓚᑖᒍᑦ 
ᑕᒻᒪᓯᒪᔪᕐᓯᐅᑕᐅᒋᐊᖃᕐᓂᖓᓂᒃ ᓄᓇᕕᒻᒥ ᐃᓕᓴᕐᓂᐅᑉ ᐋᕐᕿᑕᐅᓯᒪᐅᑎᖏᓐᓂᒃ 
ᓂᕆᐅᒋᔭᐅᓚᖓᓕᕐᑎᓗᒍᓗ ᑰᑦᔪᐊᓕᐊᕐᐸᑦ ᑕᑯᔭᕐᑐᓗᓂ ᑯᐯᑉ ᐊᖓᔪᕐᖄᖓ ᑯᐃᔮ ᐊᒃᑑᐸ 30, 2017-
ᒥ. 



ᐃᓘᓐᓈᒍᑦ ᑕᒻᒪᓯᒪᔪᕐᓯᐅᓂᖅ ᐃᓕᓴᕐᓂᐅᑉ ᐋᕐᕿᒋᐊᕐᑕᐅᒋᐊᖃᕐᓂᖓᓄᑦ: ᐸᕐᓀᑕᐅᓂᖃᓕᕐᑐᖅ 
ᓴᐳᑦᔨᑎᓪᓗᒍ ᐃᓕᓴᕐᒧᑦ ᑐᕐᖃᑕᕐᕕᒃ ᐊᒻᒪᓗ ᐃᖏᕐᕋᓯᑎᑕᐅᔪᑦᓴᐅᓱᓂ 2018 ᐱᒋᐊᕐᖃᒥᐅᑎᓪᓗᒍ 

ᐃᓕᓴᕐᓂᓕᕆᓂᖅ ᐸᕐᓀᓂᕐᒥᒃ ᐱᒋᐊᕐᑎᓯᓯᒪᔪᖅ ᐃᖏᕐᕋᓯᑎᑕᐅᓂᖓᓄᑦ ᐃᓘᓐᓈᒍᑦ ᐃᓄᒻᒪᕇᑦ 
ᐃᓕᓴᕐᑕᐅᓂᖏᑦᑕ ᐋᕐᕿᒋᐊᕐᑕᐅᓂᑦᓴᖓᓄᑦ ᓄᐃᑕᐅᓯᒪᔪᒧᑦ ᑯᐯᒻᒥ 2009-ᒥ. 

ᐋᕐᖀᒋᐊᕐᓂᖅ ᓯᕗᒧᐊᑦᑎᓯᐅᑕᐅᔪᖅ ᐃᓕᓴᐅᑎᑎᒍᑦ ᐃᓕᓭᒍᓯᖅ ᑐᖕᖓᕕᖃᕋᔭᕐᑎᓗᒍ ᐱᔭᐅᓂᖏᓐᓂᒃ 
ᐱᔪᓐᓇᐅᑎᑖᕆᔭᐅᔪᑦ. ᑖᑦᓱᒪ ᐋᕐᕿᓯᒪᓂᖓ ᓯᖏᑦᓯᓚᖓᑎᓪᓗᒍ ᖃᐅᔨᒪᓂᕐᓂᒃ ᑐᖕᖓᕕᓕᓐᓂᒃ 
ᐃᓕᓭᒍᓯᓂᒃ ᐅᓪᓗᒥ ᐊᑐᕐᑕᐅᕙᑦᑐᓂᒃ ᐊᒻᒪᓗ ᖃᓄᐃᓕᖕᙰᓯᒪᓪᓚᕆᓚᖓᑦᓱᓂ ᐃᓘᓐᓀᓃᒃ 
ᐃᓕᓭᓂᑐᐃᓐᓇᓂᒃ ᒪᓂᔭᐅᕙᑦᑐᓂᒃ ᐱᓇᓱᕝᕕᒧᑦ. ᐋᕐᖀᒋᐊᕐᓂᖅ ᖃᓄᐃᓕᖕᙰᓯᒪᓚᖓᖕᖏᑐᖅ 
ᐱᓇᓱᐊᕆᐅᕐᓴᑐᑦ ᐃᓕᓴᕐᑕᐅᓂᖏᓐᓂᒃ ᒪᓂᔭᐅᕙᑦᑐᓂᒃ ᐱᓇᓱᕝᕕᒧᑦ. 

ᐃᓕᓴᕐᓂᒧᑦ ᑐᕐᖃᑕᕐᕕᒃ ᑎᓕᔨᓯᒪᔪᖅ ᐱᓇᓱᐊᖃᑎᒌᓚᖓᔪᓂᒃ ᓴᐳᑦᔨᓂᖃᕐᓗᑎᒃ ᐃᓕᓴᕐᓂᓕᕆᓂᕐᒥᒃ 
ᐅᓪᓗᒥ ᐸᕐᓀᓂᓂᖅ ᑲᔪᓯᑎᑕᐅᓂᖓᓂ. ᓴᐳᑦᔨᓂᖅ ᑕᑭᓕᒋᐊᕐᑕᐅᓛᕐᒥᑎᓪᓗᒍ ᐊᑐᐃᓐᓇᐅᑎᑕᐅᓗᓂ 
ᐃᓕᓴᕐᓂᒧᑦ ᑐᕐᖃᑕᕐᕕᒧᑦ ᐃᓕᓴᕐᓂᓕᕆᓂᖅ ᐃᖏᕐᕋᓯᑎᑦᓯᕙᓪᓕᐊᓕᕐᐸᑦ ᐋᕐᕿᒋᐊᕐᓯᒪᐅᑎᓂᒃ 2018 
ᐱᒋᐊᕐᖃᒥᐅᑎᓪᓗᒍ. 

ᐃᓕᓴᕐᓂᓕᕆᓂᕐᒧᑦ ᑭᒡᒐᑐᕈᑏᑦ ᐊᑐᐃᓐᓇᖑᕐᑎᓯᔪᑦ ᐱᓇᓱᐊᕈᑎᑦᓴᒋᐊᓪᓚᓂᒃ ᓴᐳᑦᔨᐅᑎᓂᒃ ᐃᓕᓵᓂᒃ 
ᐊᒻᒪᓗ ᐃᓕᓭᔨᓂᒃ ᓄᑖᓂᒃ ᑭᑎᑦᔪᑎᓐᓂᐊᓂᕐᓄᑦ ᐱᓇᓱᐊᕈᑎᓂᒃ, ᐊᑐᕐᑕᐅᔪᑦᓴᐅᑎᓪᓗᒋᑦ 
ᐳᕐᑐᓂᕐᓴᓃᑦᑐᓄᑦ 4-ᒥ ᐊᒻᒪᓗ 5-ᒥ.  

ᓱᕐᖁᐃᑕᐅᒍᑎᑖᕐᑎᓗᒍ ᐃᓕᓴᕐᓂᓕᕆᓂᐅᑉ ᐳᕐᑐᓂᕐᓴᓂ 4-ᒦᑦᑐᑦ ᑭᑎᑦᔪᑎᓐᓂᐊᓂᕐᒥ ᐊᒻᒪᓗ 
ᓱᑯᐃᔦᓂᕐᓄᑦ ᐊᒻᒪᓗ ᐱᓪᓗᑯᒋᐊᓕᓐᓄᑦ ᐃᓕᓭᒍᑎᖏᑦ ᐃᓕᓴᕐᓂᓄᑦ ᑐᕐᖃᑕᕐᕕᒧᑦ ᔪᓓ 2017-ᒥ, 
ᓄᓇᕕᒻᒥ ᐃᓕᓵᑦ ᐁᑦᑐᑕᐅᒍᓐᓇᓯᓯᒪᓕᕐᑐᑦ ᐳᕐᑐᓂᕐᓴᓂ ᐃᓕᓴᕇᕐᓂᒥᒃ ᐊᓂᒍᐃᔪᑦ 
ᓱᕐᖁᐃᑕᐅᒍᑎᖏᓐᓂᒃ. 

ᐃᓕᓭᒍᑎᕗᑦ ᑕᒐ ᓈᒻᒪᖁᐊᕆᔭᐅᓕᕐᑐᑦ ᐳᔮᕓᓐᓯᐅᑉ ᐊᓯᖏᓐᓃᑐᓄᑦ. ᑭᓯᐊᓂ, ᑕᒐᑕᒐ ᐃᓕᓵᑦ 
ᐊᑯᓐᓂᖃᕈᑦᔭᐅᕗᑦ ᑭᑎᑦᔪᑎᓐᓂᐊᓂᕐᒥ ᖃᐅᔨᒪᒋᐊᓕᒥᓂ. ᓴᐳᑦᔨᒍᒪᑦᓱᒋᑦ ᐃᓕᑦᓯᓯᒪᒋᐊᖃᕐᑕᖏᓐᓂᒃ 
ᓂᕆᐅᒋᔭᐅᔪᓂᒃ ᓄᑖᒧᑦ ᐱᓇᓱᒐᕐᒧᑦ, ᓄᓇᓕᓐᓂ ᐃᓕᓴᕐᓂᒧᑦ ᑭᒡᒐᑐᕐᑏᑦ ᐊᖏᕐᓯᒪᔪᑦ ᓄᓇᕕᓕᒫᒥ 
ᐃᓕᒃᑰᑎᕐᑐᑦ ᐃᓕᓐᓂᐊᑎᑕᐅᒍᑎᖓᓂᒃ. 

ᐱᓇᓱᒐᐅᑉ ᐃᖏᕐᕋᓯᑎᑕᐅᓂᖓ ᓅᕕᒻᐱᕆ ᐱᒋᐊᕐᖃᒥᐅᑎᓪᓗᒍ ᓂᕆᐅᒋᔭᐅᔪᖅ, ᐱᒐᓱᐊᒻᒪᕆᓐᓇᐸᑦᑐᑦ 
ᐃᓪᓗᖃᕐᓂᒧᑦ ᐃᓕᖓᔪᑦ ᐋᕐᕿᑕᐅᓯᒪᓕᕐᐸᑕ. ᐱᓇᓱᒐᖅ ᓂᕆᐅᒋᔭᐅᔪᖅ ᑲᔪᓯᓛᕐᑎᓗᒍ 
ᐃᓕᐅᕐᖃᑕᐅᑎᓪᓗᒋᑦ ᐱᓪᓗᑯᑦᓯᒪᔪᓂᒃ ᑭᑎᑦᔪᑎᓐᓂᐊᓂᕐᓂᒃ ᐃᓕᓐᓂᐊᑎᑦᓯᔩᑦ ᐃᓘᓐᓀᓂ ᓄᓇᕕᒻᒥ. 
ᓄᓇᓕᓐᓃᓕᕈᑎᒃ, ᐃᓕᓐᓂᐊᑎᑦᓯᔩᑦ ᒪᓂᔨᓯᒪᖃᑦᑕᓛᕐᑐᑦ ᑐᕃᓐᓇᑐᑎᒍᑦ ᓴᐳᑦᔨᓯᒪᓂᕐᒥᒃ ᐃᓕᓵᓂᒃ. 

ᐊᑐᐃᓐᓇᐅᖃᑦᑕᓛᕐᒥᔪᑦ ᒪᓂᔨᓯᒪᓗᑎᒃ ᐃᑲᔪᕐᓯᒪᓂᕐᓂᒃ ᐊᒻᒪᓗ ᐱᒃᑭᓂᐅᒍᑎᓂᒃ ᐃᓕᓭᔨᓄᑦ. 

ᑕᕝᕙᓂ ᐊᕐᕌᒍᒥ, ᐳᕐᑐᓂᕐᓴᓃᑦᑐᑦ 5-ᒥ ᐃᓕᓵᑦ ᓵᖕᖓᓯᖃᑦᑕᓚᐅᕐᑐᑦ ᐱᔭᕐᓃᑐᒦᓐᓇᑐᓂᒃ. 
ᐊᓂᒍᐃᒐᓱᐊᕐᓂᖅ ᑐᕐᖃᑕᕐᕕᑰᕐᑐᓂᒃ ᖃᐅᔨᓴᕐᑕᐅᓂᕐᓂᒃ ᐱᒐᓱᐊᒻᒪᕆᐅᑕᐅᓛᕐᑐᖅ ᐊᒻᒪᓗ 
ᑌᒣᓕᖓᓛᕐᓂᖓᓂᒃ ᑐᑭᓯᒪᑎᑕᐅᑦᓯᐊᕆᐊᖃᕐᓱᑎᒃ ᐃᓕᓵᑦ ᐊᒻᒪᓗ ᐊᖓᔪᕐᖄᖏᑦ. 
ᐊᓯᑦᔨᕙᓪᓕᐊᔪᒦᓐᓂᖃᓕᕐᑐᒍᑦ, ᑌᒣᓕᖓᔪᒦᒋᐊᖃᕋᑦᑕ ᐅᕙᑦᑎᓂᑦ ᑭᖑᓪᓕᐅᖃᑦᑕᓛᕐᑐᑦ 
ᐃᓂᒥᓅᑦᓯᐊᕆᐊᖃᕐᓂᖏᓐᓄᑦ ᐅᓪᓗᒥ ᓇᓂᓕᒫᖅ ᓯᓚᕐᔪᐊᒥ ᐱᒋᐅᕐᓯᒪᐅᑕᐅᒋᐊᓕᓐᓂᒃ ᐱᑖᕐᐸᓕᕐᓗᑎᒃ. 
ᑖᑦᓱᒥᖓ ᐊᓯᑦᔨᓂᐅᓕᕐᑐᒥᒃ ᐃᓱᕐᕆᓇᕐᓂᓴᐅᑎᑦᓯᒋᐊᒧᑦ, ᐃᓕᓴᕐᓂᓕᕆᓂᖅ ᓄᐃᑎᕆᖃᑦᑕᓕᕐᑐᖅ 
ᐃᑲᔪᕐᑎᓴᒋᐊᓪᓚᓂᒃ ᓴᐳᑦᔨᐅᑎᓂᒃ ᐃᓕᓵᓂᒃ. 



ᑖᒃᑯᓄᖓ ᓴᐳᑦᔨᐅᑎᓄᑦ ᐃᓚᐅᑎᓪᓗᒋᑦ, ᐃᓕᓵᑦ ᐊᖓᔪᕐᖄᖏᑦ ᓴᐳᑦᔨᓯᒪᖃᑕᐅᓗᑎᒃ 
ᑭᓯᐊᓂᐅᓕᕐᑎᓗᒋᑦ. JUMP ᑭᑎᑦᔪᑎᓐᓂᐊᕈᑎᓂᒃ ᐃᓕᓐᓂᐊᑎᑦᓯᐅᑏᑦ ᑕᕝᕙᓂ ᓄᐃᑕᐅᓚᐅᔫᑦ 
ᓯᕗᓪᓕᐹᑦᓴᔭᓃᑦᑐᓄᑦ ᐃᓕᓵᓂᒃ ᐃᓗᐃᒃᑲᑎᒍᑦ ᐊᑐᐃᓐᓇᖑᕐᑎᓯᐅᑎᐅᖃᑦᑕᓛᓕᕐᑐᑦ ᑐᕐᖃᑕᕐᕕᑎᒎᕐᑐᓄᑦ 
ᐳᕐᑐᓂᕐᓭᑦ ᑭᑎᑦᔪᑎᓐᓂᐊᓂᕐᒥᒃ ᐃᓕᑦᓯᓯᒪᒻᒪᖔᑕ ᖃᐅᔨᓴᕐᑕᐅᒍᑎᖏᓐᓄᑦ. ᐊᖓᔪᕐᖄᖏᑦ 
ᐃᑲᔪᕐᓯᒪᑎᓪᓗᒋᑦ, ᓂᕆᐅᒋᔭᖃᓚᖓᔪᒍᑦ ᓯᕗᓂᒋᐊᒥ ᐃᓕᓵᑦ ᐊᑯᓐᓂᖃᕈᑎᖓ ᑭᑎᑦᔪᑎᓐᓂᐊᓂᕐᒥᒃ 
ᖃᐅᔨᒪᒋᐊᓕᒥᓄᑦ ᐃᑯᓪᓚᑎᕐᑕᐅᓛᕆᐊᖓᓂᒃ ᐊᒻᒪᓗ ᓄᐃᑕᒍᓐᓀᑎᑕᐅᑐᐃᓐᓇᕋᑕᕐᓗᓂ. 

ᐃᓕᓭᓂᕐᓂ ᐅᖃᐅᓯᖅ ᐊᑐᕐᑕᐅᒋᐊᓕᒃ ᐅᖃᐅᓯᕆᔭᐅᓛᕐᑐᖅ ᐱᑦᔪᑎᓪᓚᕆᓕᓐᓂᒃ ᑲᑎᒪᔨᖏᓐᓄᑦ 
ᐃᓕᓴᕐᓂᓕᕆᓂᐅᑉ ᐊᒻᒪᓗ ᐃᓕᓴᕐᓂᐅᑉ ᑲᑎᒪᔨᖏᓐᓄᑦ ᓯᕗᓂᕐᒥ ᑲᑎᒪᓕᕐᒥᐸᑕ 

ᓄᓇᓕᓐᓂ ᐃᓕᓴᕐᓂᒧᑦ ᑭᒡᒐᑐᕐᑏᑦ ᐅᖃᐅᓯᖃᓚᐅᔫᑦ ᖃᓄᐃᓕᖕᙰᓯᒪᓂᖏᓐᓂᒃ ᐃᓄᑦᑎᑐᑦ 
ᐃᓕᓐᓂᐊᑎᑦᓯᓂᕐᓂᒃ ᐃᓕᓵᑦ ᐱᑦᓯᐊᕈᓐᓇᓂᖏᓐᓂᒃ ᑲᔪᓯᒍᓐᓇᓯᑦᓯᐊᓗᑎᒃ ᐅᖃᐅᓯᒃᑯᑦ ᑐᖓᓕᐊᒍᑦ 
ᓈᒻᒪᖁᐊᕆᔭᐅᒍᓐᓇᖏᓚᕿᕙᑦᑎᓗᒋᑦ ᐊᓯᖏᓐᓄᑦ ᐳᔮᕓᓐᓯᒥ ᐃᓕᓵᓄᑦ. 

ᑲᑎᒪᐅᑕᐅᑦᓱᓂ ᐅᖃᐅᓯᕆᔭᐅᓪᓚᕆᑦᓯᒪᔪᖅ ᐃᓕᓴᕐᓂᓕᕆᓂᖅ ᐱᓪᓚᕆᑦᑎᐅᓂᕐᒥᓄᑦ 
ᖃᓄᐃᓕᒍᓐᓇᐅᑎᓕᐅᒐᓗᐊᖅ ᐅᖃᐅᓯᕐᒥᒃ ᐃᓕᓭᒍᑎᒥᒃ, ᑭᒡᒐᑐᕐᑏᑦ ᓲᔪᒥᒃ ᓈᒻᒪᒋᐅᑎᓂᕐᒥᒃ 
ᓄᐃᑦᓯᖃᔭᖕᖏᐅᑎᒋᕙᑉᐸᐅᒃ. 

ᑲᑎᒪᔨᓄᑦ ᐃᓚᐅᔪᑦ ᐅᖃᓕᕐᕿᑖᕐᓯᒪᔪᑦ ᐃᓕᓴᕐᓂᓕᕆᓂᐅᑉ ᑐᑭᑖᕈᑎᒋᓯᒪᔭᖓᓂᒃ ᒪᓂᔨᒐᔭᕐᓱᓂ 
ᐃᓕᓐᓂᐊᑎᑦᓯᓂᕐᒥᒃ ᐃᓄᑦᑎᑐᑐᐃᓐᓇᖅ ᐃᓕᓴᕆᐊᓕᕐᓵᑐᓂᑦ ᐳᕐᑐᓂᖅ 3-ᒧᑦ ᑐᖕᖓᕕᖃᕐᒪᑦ 
ᖃᐅᔨᓴᕐᓂᐅᓯᒪᔪᒥᒃ ᐊᒻᒪᓗ ᖃᐅᔨᓯᒪᔭᖏᓐᓂᒃ ᖃᐅᔨᒪᔭᐅᑦᓯᐊᑐᑦ ᐅᖃᐅᓯᓕᕆᔩᑦ ᐊᒻᒪᓗ ᐃᓕᓭᔩᑦ. 
ᖃᐅᔨᓯᒪᔭᖏᑦ ᓄᐃᑦᓯᓯᒪᔪᑦ ᐅᖃᐅᓯᓪᓚᕆᒻᒥᒃ ᖃᐅᔨᒪᑦᓯᐊᓂᖅ ᓄᐃᑦᓯᒍᑕᐅᓲᒍᒋᐊᖓ ᓯᑎᔪᒥᒃ 
ᑐᖕᖓᕕᑦᑖᓚᕿᑎᓪᓗᒋᑦ ᐃᓘᓐᓀᓂᒃ ᐃᓕᓴᕆᐊᓕᒥᓂᒃ ᐃᓱᕐᕆᓂᕐᓴᐅᓯᑦᓱᑎᒃ. ᐃᓕᓭᒍᑏᑦ ᓄᐃᓯᒪᔭᖏᑦ 
ᐃᓕᓴᕐᓂᓕᕆᓂᐅᑉ ᐃᓄᑦᑎᑑᕐᑐᒥᒃ ᑐᖕᖓᕕᓕᓐᓂᒃ ᑐᕌᒐᖃᕐᒪᑕ ᐃᓕᓵᓂᒃ ᐃᓕᓭᒍᑕᐅᑎᓪᓗᒍ. 
ᐊᖓᔪᕐᖄᖅ ᑫᓪᓗᑐᐃᓯᒪᔪᖅ ᑲᑎᒪᔨᓂᒃ ᐅᖃᐅᓯᕐᒧᑦ ᐃᓕᓐᓂᐊᑎᑦᓯᐅᑎᒧᑦ ᑲᑎᒪᑲᐱᖁᑦᓱᒋᑦ. 
ᑲᑎᒪᔨᓂᓪᓗ ᐅᖄᕕᖃᓕᐅᒥᔮᕐᐸᖁᔨᑦᓱᓂ ᒪᑭᕝᕕᒃ ᑯᐊᐳᔦᓴᒃᑯᓂᒃ. 

ᑲᑎᒪᓂᕆᓛᕐᑕᒥᓂ ᔭᓄᐊᔨ 30-ᒥᑦ ᕕᓄᐊᔨ 1, 2018-ᒧᑦ, ᐃᓕᓴᕐᓂᒧᑦ ᑲᑎᒪᔩᑦ ᐅᖃᐅᓯᖃᓛᕐᒥᔪᑦ 
ᐃᓱᐃᓪᓕᖓᓂᖓᓂᒃ ᐅᖃᐅᓯᐅᑉ ᐃᓕᓐᓂᐊᑎᑦᓯᐅᑕᐅᓲᑉ. 

ᐊᑯᓂᐅᓗᐊᕐᑐᖅ ᐊᖏᕐᑕᐅᓇᓵᕐᓂᖏᑦ ᓴᓇᓂᕐᓄᑦ ᐊᒻᒪᓗ ᓄᑕᐅᓪᓕᑎᕆᓂᕐᓄᑦ ᐱᓇᓱᒉᑦ ᐃᓕᓴᕐᓂᓄᑦ 
ᑐᕐᖃᑕᕐᕕᒧᑦ ᐃᓕᓴᕐᓂᓕᕆᓂᕐᒧᑦ ᐃᓱᒫᓘᑎᐅᕙᓪᓕᐊᓕᕐᑐᑦ 

ᐅᓪᓗᒥ ᑎᓕᔭᐅᓯᒪᕕᒋᓕᕐᑕᖏᓐᓂ ᓄᓇᓕᓐᓂ ᐃᓕᓴᕐᓂᓄᑦ ᑭᒡᒐᑐᕐᑏᑦ, ᑲᑎᓂᓖᑦ 13-ᓂᒃ ᐱᓇᓱᒉᑦ 
ᐃᓕᓴᕐᕖᑦ ᓴᓇᔭᐅᓂᖏᓐᓄᑦ, ᐃᓕᓴᕐᕖᑦ ᐊᖏᓪᓕᑎᕐᑕᐅᓂᖏᓐᓄᑦ, ᐃᓪᓗᖃᕐᑎᓯᐅᑏᑦ ᓴᓇᔭᐅᓂᖏᓐᓄᑦ 
ᑯᐯᑉ ᐃᓕᓴᕐᓂᓄᑦ ᑐᕐᖃᑕᕐᕕᖓᓄᑦ ᑐᓂᔭᐅᓯᒪᓕᕐᑐᑦ. ᑖᒃᑯᓇᖕᖓᑦ, 2-ᑐᐃᓐᓈᒃ ᐊᖏᕐᑕᐅᓯᒪᔫᒃ. 

ᐊᒥᐊᒃᑯᖏᓐᓄᑦ 11-ᓄᑦ ᐱᓇᓱᒐᕐᓄᑦ, ᐃᓕᓴᕐᓂᓕᕆᓂᖅ ᖃᓄᐃᓕᔭᐅᒍᑎᖃᓚᐅᕐᓯᒪᖕᖏᑐᖅ 
ᐃᓕᓴᕐᓂᓄᑦ ᑐᕐᖃᑕᕐᕕᒧᑦ ᓇᓗᓀᕐᓯᐅᑎᑖᕐᑎᑕᐅᓯᒪᒐᓂ ᖃᖓ ᐅᕝᕙᓘᓐᓃᑦ ᑮᓇᐅᔭᕐᑕᖏᑦ 
ᐊᖏᕐᑕᐅᓛᕐᒪᖔᑕ. 

11 ᐱᓇᓱᒉᑦ ᑐᕐᖃᑕᕐᕕᐅᑉ ᐊᖏᕐᓂᖓᓂᒃ ᐅᑕᕐᕿᐊᖃᕈᑕᐅᔪᑦ ᐃᓚᓖᑦ, ᐆᑦᑑᑎᒋᑦᓱᒋᑦ: ᓴᓇᔭᐅᓂᖓ 
ᐳᕐᑐᓂᕐᓴᒋᐊᓪᓚᓃᑦᑐᑦ ᐃᓕᓴᕐᕕᖓ ᐃᓄᑦᔪᐊᒥ, ᐊᖏᓪᓕᑎᕐᑕᐅᓂᖓ ᑐᑭᓯᓂᐊᕐᕕᒃ ᐃᓕᓴᕐᕕᐅᑉ 
ᐊᑯᓕᕕᒻᒥ, ᓴᓇᔭᐅᓂᖏᑦ ᐃᓪᓗᖃᕐᑎᓯᐅᑏᑦ ᐱᓇᓱᑦᑎᓂᒃ ᑰᑦᔪᐊᒥ, ᐊᑯᓕᕕᒻᒥ, ᐊᐅᐸᓗᒻᒥ, ᑕᓯᐅᔭᒥ, 



ᑲᖏᕐᓱᒥ ᐊᒻᒪᓗ ᐳᕕᕐᓂᑐᒥ, ᐊᒻᒪᓗ ᓄᑦᑎᑎᕐᑕᐅᓂᖏᑦ ᐃᓕᓴᕐᓂᓕᕆᓂᐅᑉ ᒪᓐᑐᔨᐊᓚᒥ ᐊᓪᓚᕕᖏᑦᑕ 
ᓄᓇᕕᒻᒧᑦ. 

ᓴᓇᓂᕐᓄᑦ ᐊᒻᒪᓗ ᓄᑕᐅᓪᓕᑎᕆᓂᕐᓄᑦ ᐱᓇᓱᒉᑦ ᐅᐃᒪᓇᕐᑐᖁᑎᒋᔭᐅᔪᑦ, ᕿᒥᕐᕈᔭᐅᓯᒪᑦᓱᑎᒃ ᐊᒻᒪᓗ 
ᐊᖏᕐᑕᐅᕙᑦᓱᑎᒃ ᓄᓇᓕᓐᓂ ᐃᓕᓴᕐᓂᒧᑦ ᑭᒡᒐᑐᕐᑎᓄᑦ ᑐᖕᖓᕕᖃᕐᑎᓗᒋᑦ ᐊᕐᕌᒍᓄᑦ 10-ᓄᑦ 
ᐸᕐᓀᒍᑎᓂᒃ ᓄᐃᑕᑎᑦᓯᑎᓪᓗᒋᑦ ᐅᓪᓗᒥ ᑭᖕᖒᒪᓇᕐᑐᓂᒃ ᓄᓇᕕᒻᒥ ᓄᓇᓕᓐᓂ. ᑭᓯᐊᓂ, 
ᑌᒣᑕᐅᓚᕿᑦᓱᑎᒃ ᐊᑯᓂᐅᓗᐊᕐᑐᖅ ᑐᕐᖃᑕᕐᕕᐅᑉ ᐊᖏᕈᑎᖏᑦᑕ ᐅᐸᓗᕐᓯᒪᓗᐊᓕᕐᓂᖏᓐᓄᑦ, ᓄᓇᓖᑦ 
ᑭᖕᖒᒪᔭᖏᑦ ᐊᕐᓱᕈᓐᓇᐸᓪᓕᐊᓕᕐᑐᑦ ᐊᒻᒪᓗ ᐱᒻᒪᕆᖕᖑᐸᓪᓕᐊᓱᑎᒃ. 

ᓄᓇᓕᓐᓂ ᐃᓕᓴᕐᓂᒧᑦ ᑭᒡᒐᑐᕐᑏᑦ ᑐᓴᕐᑕᐅᑎᑦᓯᓯᒪᔪᑦ ᐃᓱᒫᓘᑎᒥᓂᒃ ᑖᒃᑯᓄᖓ. ᐃᓕᓴᕐᓂᓕᕆᓂᕐᒥᒃ 
ᖃᓄᐃᓕᒋᐊᖁᔨᓯᒪᓕᕐᑐᑦ ᑲᕙᒪᒃᑯᑦ ᐳᕐᑐᓂᕐᓴᑎᒍᑦ ᐊᖏᕐᑎᓯᒋᐊᕐᓗᑎᒃ ᐊᒻᒪᓗ ᑐᑦᑕᕕᑦᑖᓗᑎᒃ 
ᐊᐅᒡᒉᓯᒪᒍᓐᓇᑐᓂᒃ ᐱᓂᐊᕐᓂᓕᕆᔨᐅᖃᑎᖏᓐᓂᒃ. 

 


